
				L’autor e las edicions dels Regionalismes


				mercejan Pèire Beziat per son ajuda.


				Dediqui aquel raconte a Gui Vialar,


				escrivan e militant occitanista (1920-2018)

				« Tota ma vida, aviái cercat una aventura, una simpla aventura despassionada tala coma n’arribèt als viatjaires eroïcs dels tempses primièrs. De me retrobar, aital, de matin, a l’azard, dins un recanton de bòsc de Gavaudan – sens poder destriar lo nòrd del sud, tant estrangièr a mon entorn coma lo primièr òme sus la tèrra – èra per trobar realizada una partida de mos pantaisses ».


				Robèrt-Loís Stevenson


				I. Randolejaire de longa data


				Una val que dintra dins las montanhas, aquelas que son tan nautas, tan cargadas de nívols frejas


				que los lacs s’i conglaçan.


				Maurici Magre


				In Lo tresaur dels Albigeses


				Per l’estiu 2018 aviái dins l’ase d’anar far lo camin de Sant Jacme. Per mantunas rasons d’eveniments subtes e d’engatjaments preses, me poguèri pas liberar dos meses e mièg, lo temps necessari per far los 1.500 quilomètres que des-separan Lo Puèi de Velai de Sant Jacme de Compostèla. Alavetz, l’evocacion de la bona vila del Puèi me recordèt qu’es tanben d’aquela ciutat que partís lo sendarèl Stevenson. D’aquí me ven-guèt l’idèia de l’endralhar. Aviái la sanqueta que me bolhissiá dins las cambas. Me caliá córrer per sèrras e combas. Lo sovenir de l’experiéncia de Robèrt-Loís Stevenson se desvelhèt un còp de mai. Me caliá anar trevar Cevenas a travèrs bòsques e roquièrs. L’irresistible atrach del Mont de Losera e de las comarcas de Ve-lai, Gavaudan e Cevenas me butava cap a la mitica transcevenòla pedèstra. Los artelhs me prusissián. Me trigava de jogar a sauta-cabra, un pè sus un puèg, un autre dins una sanha.


				Per tan luènh que me sovenga, ai totjorn presat caminar per planas e monts. Soi enfant del campèstre. Me demòran en memòria las innombrablas escorregudas que, mainatge, fasiái amb mos fraires e nòstres camaradas del parçan dins los bòsques e los camps de Britèsta e de las comunas vesinas. Sovent arribà-

				vem en retard per sopar a l’ostal e, solide, nos fasiam gentament repotegar per la maire. Per cada sortida, ensajàvem a cada còp d’anar pus luènh. Enregàvem de carretals, de sendarèls e quand ne virava, traversàvem bòsques e bartasses. Qualques còps nos perdiam. Alavetz, aviam lo baticòr que se metiá a tustar fòrt dins lo pitre. Alongàvem lo pas fins a córrer per sortir lo pus lèu possible de l’abram naut levat. Generalament, a cima de qualques quarts d’ora, èrem sortits del cobèrt. Los bòsques èran pas tan grands que s’i seriá pogut vertadièrament pèrdre. Mas a cada còp l’adrenalina pujava, e gaireben cada dijòus tornàvem partir per una novèla escorreguda. Totjorn cap a una encontrada fins ara per nosaus desconeguda, o mièja coneguda. Qualques còps, pas que lo nom de l’endrech m’encantava : Las Caucinièras, Sant Martin de Cachavim, Lo Bòsc d’Irèna, Los Massòts, etc.


				Probablament que lo plaser de caminar me ven d’aquel temps. Ai totjorn fach un pauc de montanha. Paradoxalament ai co-mençat pels Pirenèus que, per passas, i anavi cada dimenjada. I faguèri qualques bravas excursions. Son dins los Pirenèus qu’agèri lo sol accident de montanha. Èri en cura termala a Cautarés. Tombèri entre dos rocasses e me desmarguèri una cavilha. Una estòrsa grava que necessitava tres setmanas de plastre fins al genolh. I tenguèri pas. A cima d’una setmana prenguèri un parelh de secators e me desliurèri del carcan. Me faguèri repotegar pel medecin. Rai !


				Se trevèri amb plaser los Pirenèus, foguèri encantat de des-cobrir Montanha Negra. Cèrtas, lo Pic de Nòre, trescòl del pichon massiu, culmina pas qu’a 1.200 mètres. Pasmens metèri qualques decennis a la descobrir dins totes sos recantons e soi pas solide de n’aver encara acabat lo torn. Aquela montanha sembla un continent. Pasmens devon pas èsser nombroses los sendarèls qu’ai pas enregats. Dormiguèri sovent dins las cabanas dels caçaires quand èra pas dins lo tibanèl al mitan dels singlars. Ara se ditz qu’entre Massiu Central e Pirenèus, los lops la tra-vèrsan. Per ma part, trevèri Montanha Negra mai sovent sol qu’acompanhat. Tota bona descobèrta es sovent afar de solesa.


				Amb aquò randolegèri tanben dins los Aups, mas aquí brava-ment mens e mai que mai dins lo comtat de Niça e las Valadas occitanas del Levant. Anèri far qualques escorregudas memora-

				blas dins los Atlasses marroquins, en Crèta, en Crècia continen-tala, dins la planièra Irlanda e endacòm mai en Euròpa. Pugèri los 3.134 mètres del Teide a las Canarias, etc.


				Marchèri, solide, dins Massiu Central. Faguèri la virada de sos volcans màgers dins lo Pargue Regional que los recapta. Lo des-cobriguèri per part, e pauc a cha pauc, a l’escasença de mantunas escorregudas. Sens comptar que la quita Montanha Negra es son apendici mai miègjornal. Massiu Central es una montanha geogra-ficament fòrça espandida. Es gaireben occitana dins sa totalitat. Pr’aquò, fins a l’estiu de 2018, aviái pas jamai fach lo sendarèl Robèrt-Loís Stevenson que, dins sos travèrses Sud-Est, traulha Velai, Gavaudan e Cevenas.


				Es pas d’aver pas sabut l’existéncia del camin que m’empachèt de lo far. Jovent, coma plan maites, legiguèri Viatge amb un ase per Cevenas (1), mas avèm pas qu’una vida. E una vida, pro de l’aver, la se cal ganhar, çò que necessita una brava mobilisazion e fòrça energia. « Las trempas venon pas soletas dins l’escudèla », disiá lo pairin.


				Emai se passèri una brava pontanada sens i pensar, lo libre de R.-L. Stevenson me marquèt per la vida. Aprèp l’aver legit, Ce-venas venguèron per ieu un miti. Lo raconte de l’autor escocés comença per la crompa d’una sauma al Monestièr de Gaselha. Lo jove viatjaire l’apelarà de tira Modestina, mas nos ditz pas quin nom portava de per abans. Pr’aquò son ancian proprietari, lo vièlh Adam, la deviá aver batejada. Tre ma primièra lectura, fa ara plan temps d’aquò, pensèri qu’èra estat una error de la part de l’escrivan d’aver desbatejat la brava sauma. Per èsser de la campanha sabi que las bèstias domèrgas, d’ont mai las bèstias de trabalh, son acostumadas de respondre a un nom. Probabla-ment mai a la sonoritat d’un nom qu’a un nom stricto sensus. Cossí que ne vire, quand an una apellacion, lor cal de temps per s’adaptar a una autra paraula. Amb aquò, e segurament per aquò, l’autor es estat obligat de consacrar tot un capítol del libre a son inexperiéncia d’asenièr. Dins aquel passatge desvela totas las mica-macas, las maganhas e las embufadas que se prenguèt 


				

					 (1) Viatge amb un ase per Cevenas de Robèrt-Loís Stevenson. Traduccion occitana de Pèire Beziat. Edicions dels Regionalismes. 2019.

				a dire de poder, pauc o pro, mestrejar sa sauma. Cal precisar que s’i preniá plan mal e que l’òme èra pas, fin finala, qu’un borgés vilandrés ges acostumat a costejar las bèstias. D’aquí son esmeravilhament tanlèu que podiá avançar en armonia amb Modestina. Asenièr es un mestièr e R.-L. Stevenson o aprenguèt a sos còstadespens.


				A aquel propaus, son libre s’acaba coma s’acaban los contes ; e los contes, per èsser contes vertadièrs, son animalièrs. Atanben, se R.-L. Stevenson balha tota lor plaça a las gents e als païsatges rescontrats, pòt pas acabar son libre sens una sequéncia emo-cionanta dedicada a la brava Modestina, una de las raras saumas que son nom demorarà dins l’istòria pels sègles dels sègles :


				« Pendent dotze jorns, èrem estats de companhons segurs. Aviam viatjat per las montanhas sus dos cents quilomètres, aviam escalat mai d’una brava còsta e caminat plan-planet sus nòstres sièis cambas per fòrça carrierons reganhuts e sanhuts. Aprèp la primièra jornada, emai qualque còp agèssi pres las causas a mal e foguèssi demorat distant, totjorn aviái gardat ma paciéncia. E per çò qu’èra d’ela, paura bèstia ! n’èra arribada a m’agachar coma s’èri un dieu. Li agradava de me manjar dins la man, èra pacientosa, eleganta, color de mirga vertadièra, e pichona que pichona » (1).


				Çò mai interessant dins lo libre son las descripcions dels paï-satges traversats per l’equipatge. Aquí se descobrís la pluma precisa e sensibla de Robèrt-Loís Stevenson. Son rabiment es gaireben esmovent. Pr’aquò quand ven en Occitània a ja fòrça viatjat en Euròpa. Fa pas res ! Cada novèla val, cada novèl vilatge que descobrís l’emplena d’una jòia que sap comunicar de mercé son escritura mannada e poetica. L’òme aimava la natura e sabiá la far aimar.


				Foguèt tanben un grand comunicant, coma se diriá d’uèi. Valent a dire qu’aviá la conversa e los rapòrts aisits amb lo monde que rescontrava. Esitava pas d’anar cap a las gents e lo monde anavan aisidament cap a el. Cal dire que s’agachava los autoctòns amb interés, aquestes lo vesián coma un marcian. Los estrangièrs èran escarses dins aquestas montanhas a aquela epòca. Atan-ben nos descriu dins son libre qualques rescontres atipics. Mai 


				

					 (1) Totes los estraches del libre de R.-L. Stevenson son tirats de l’edicion occitana amb la traduccion de Pèire Beziat. Edicions dels Regionalismes. 2019.


				


			


		


	

		

			

				9


			


		


		

			

				qu’un escrivan, Robèrt-Loís Stevenson èra tanben un filosòfe. Un contemplatiu que preniá léser de viure jorn aprèp jorn. Ne vòli per pròva son admiracion pels monges trapistas de l’abadiá de Nòstra-Dòna de las Nèus. Nimai per èsser edonista demest los edonistas, aviá una mena de fascinacion per aqueles òmes qu’avián tot daissat darrèr eles per s’anar reclaure dins una comunitat luènh de pertot. Emai se capitava pas de comprene d’efièch lor demarcha, n’èra pasmens admiratiu e o exprimís dins son libre. Foguèt un òme d’una grand tolerància.


				Per contre, sas relacions amb los estatjants del país, per èsser ambivalentas, son mai ambigüas. De fach, lo borgés a de mal comprene — al delà lo fach que parlava pas occitan — las gents del pòble. Quand entemena son escorreguda es complètament deconnectat de las realitats ruralas, qu’aquestas sián escocesas o occitanas. N’es conscient e es aquò que, justament, lo butèt a entreprene aquela excursion : anar descobrir un monde que coneissiá pas. Pasmens, çò que truca a d’unes moments son sos jutjaments en rapòrt al monde rescontrat. A còps, e a mon vejaire, son tròp peremptòris e totjorn condescendents. Auriá, çò me sembla, ganhat a servar un pauc mai de modestia de cara un monde que coneissiá pas. De fach, al debanar del seu periple, las solas personas que pren en consideracion son los letrats que pòt rescontrar dins los vilatges. Segurament los sols que parlavan francés.


				Pasmens, çò que, entre maitas causas, fa lo fachin d’aqueste libre son las anecdòtas contadas per l’autor. Las sap virar coma cal per tocar son legeire. Sovent lo pren per testimòni de sas malparadas e aquí fa pròva d’un umor mai que britanic, fa petar un umor universal que regaudiguèt lo jove legeire que foguèri. Son benlèu aqueles passatges que faguèron, e fan encara, lo suc-cès de l’obratge dins lo monde sancèr. Robèrt-Loís Stevenson coneissiá sos limits e se saupèt trufar d’el-meteis quand aquò ne virava. Nos caldrà ben, un jorn, aver son raconte en lenga nòstra.

				II. Aprestar l’escomesa


				D’engènis desconeguts, d’inventaires malastroses


				n’i a totjorn agut un fais.


				Florian Vernet


				In Miraus escurs


				Fasiá qualques annadas me tombèt entre los dets un des-plegant toristic qu’anonciava fièrament (per definicion los desplegants toristics anóncian totjorn fièrament) : « Sus las pesadas de l’escrivan Robèrt-Loís Stevenson venètz descobrir los planastèls volcanics de Velai, vos emprénher de las legendas de Ga-vaudan, traversar lo mont de Losera e sos roquièrs barenoses abans de cabussar cap a las Cevenas blavencas ». N’i aviá pro per me remembrar aver pas encara temptat l’aventura. Me pensèri que me caldriá ben, un jorn, me lançar suls penjals d’aqueles monts.


				Un viatge dins las pesadas de R.-L. Stevenson, emai se per-de-se aquò’s pas un espet esportiu de primièra borra, es pasmens quicòm que se deu aprestar una mica. Se pòt pas partir sus las dralhas de Cevenas sens ges de preparacion fisica. Se me soi metut dins l’ase d’entreprene aquela barrutlada, es per çò que me sentissiái prèst per almens la temptar e l’entemenar. L’acabar es quicòm mai. Considèri que l’important dins la vida, e d’ont mai per una temptativa esportiva, es d’anar fins als limits de sas possiblitats fisicas. Lo pecat seriá de se desconflar per manca de nhac mental. Degun es pas tengut de complir l’impossible, mas estimi que lo deu cercar e sarrar.


				Per aver ja percorregut lo sendarèl Catar que va de La Novèla, en broa de mar, fins a Foish dins los Pirenèus, sabiái qu’abans de se lançar dins pariva aventura caliá n’aver un bocin dins los pompilhs. Marchar un quinzenat de jorns a rason de vint o vint-e-cinc quilomètres quotidians demanda, al prealable, un entraï-nament minimum. Es indispensable, abans de s’embandir per una tala espròva, d’aver una preparacion fisica de long cors.


				Per çò que me concernís, cada setmana, que faga calimàs, que gèle coma lo fèrre o que plòga a ferradats ; cada setmana fau una 

				virada de setze quilomètres. La fau sus de camins pro planièrs e non pas sus de sendarèls. Es un exercici de mantenement que fau en corrent e en marchant. Valent a dire que corrissi sus dos cents mètres, puèi, quand manqui de buf, me meti a marchar. Me torni metre a córrer quand ai recobrat lo polsiu, e atal de seguida pendent pauc o pro tres oras.


				Sens èsser un acarnassit d’espòrt, fau tanben una orada de piscina per setmana, generalament l’endeman de l’escorreguda. La natacion produsís d’efèctes destesants. Renfortís los muscles e estimula las articulacions. Sens comptar que porgís tanben, a çò que se ditz, un estat de bona umor a lo que la practica. Lo que vòl èsser zen deu far de natacion. Amb aquò fau tanben, de temps en quora e d’un biais aleatòri segon mas disponibilitats e tanben lo temps que fa, de bicicletadas d’un seissantenat de quilomètres. Far de bicicleta es bon per las cambas. Regrèti de mancar de disciplina e de m’i téner pas pro. Es un bon comple-ment a la marcha e a la nada. Mas cada exercici esportiu reclama de disposicions psicologicas diferentas. Las pòdi pas totas aver e ne soi malurós.


				Poder marchar sièis o sèt oras per jorn pendent una quinze-nada exigís una musculatura pro desvolopada. Per çò qu’es de la soplesa, emai se la causa es benlèu pas tan necessària que lo besonh de massa masculària, la practica de la randonada ne de-manda pasmens un bocin. Notadament per lo rastèl de l’esquina e los membres inferiors. Cossí sens un pauc de soplesa davalar pendent d’oradas un sendarèl peirós e escalabrós amb un abras-sac de quatòrze o quinze quilos sus l’esquina ? Lo qu’o a fach, sap cossí dins una tala situacion lo rastèl de l’esquina es mes a l’espròva. Es de longa saquejat e las carbas trabalhan.


				Dire que soi un esportiu de nauta volada seriá butar la menina dins las ortigas, pr’aquò ai totjorn bolegat. Qualques còps dins totes los senses, mas ai bolegat. Es segurament per aquò que lo medecin me vei pas sovent. Çaquelà, disi pas que practicar un espòrt es una garentida per se ganhar l’eternitat. Pasmens, e soi pas ieu qu’o disi, contribuís a demorar drech sus sas cambas e drech dins son cap.


				La condicion fisica es una causa, lo material indispensable per entreprene una tala escorregura en autonomia totala, n’es una 

				autra. Sus l’equipament de causir i a aitant de vejaires que i a de barrutlaires. Mas de tot biais i a una règla d’aur indefugibla qu’es la de far totjorn al pus leugièr. La saca de l’excursionista deu conténer pas que lo necessari e res que lo necessari. Prenem l’exemple de las tendas : son vendudas amb un sac de tela per claure los piquets, e un autre per claure lo tibanèl e son teulat. Primièra causa de far, almens primièra causa que fau ieu, es de gardar pas aqueles sacons de tela. Son pas gaire pesucs, nimai son pas plan voluminoses, mas gaire, ajustat a gaire e apondut a gaire, aquò comença de far un pauc. Amb lo pes de carrejar cal èsser vigilent e se daissar pas anar a de fantasiás. Los exemples son multiples e los vau pas totes escalcir que n’i auriá benlèu pas pro d’un libre, mas per çò qu’es del sabon necessari per se lavar pendent doas setmanas d’escorreguda perqué prene un savon de Marselha entièr ? Sabi per experiéncia qu’amb la mitat d’un n’i a pro. Avaletz, ne prene pas que la mitat, fa ganhar 150 gramas. Los novelaris creson que per un peçuc atal val benlèu pas la pena de lo trencar en dos. Error fatala ! 150 gramas aicí e 150 gramas ailà, fan 300 gramas de mens a carrejar pendent 300 quilomètres. S’èri scientific poiriái calcular las calorias d’estalviadas.


				La causida de la tenda es tanben importanta. Sol, es una evidé-ncia, cal causir una tenda monoplaça. Una d’aquelas que semblan un ataüt de tela e que se i pòt quitament pas téner sèit dedins. Vertat qu’es pas d’una grand comoditat per i dintrar dedins. Lo sol biais per i penetrar es d’i anar de rebalons en tirant suls coides. Es malcomòda en diable, mas l’avantatge es son pes e son volume menèls, e aquò es talament preciós que se discutís pas. En cas de randonada a dos, val mai prene una tenda de las doas plaças e se la despartir : un pren las telas e l’autre los piquets. L’inconvenient es que s’un deu arrestar per una rason o per una autra, son companh deu arrestar amb el o contunhar en emportant lo tot. Es per aquò que cal plan soscar sus aquel punt abans de partir en binòme.


				Autra causa que fau pas mai desempuèi plan temps, es de far seguir un d’aqueles pichons rescauds de gas que dins lo mi-tan apelam blavets per referéncia a lor color. A la debuta, ne preniái un per me far calfar de sopas liofilisadas. Vertat qu’es agradiu lo ser, d’ont mai en nauta montanha, de s’engolir una 

				bona sopa caudeta. Mas lo revèrs de la medalha es qu’aquela mena de rescaud es voluminós e pren fòrça plaça dins l’abras-sac, emai aqueste foguèsse un uèitanta litres coma lo meu. Una tala ustensilha es d’ont mai inutila que lo sendarèl Stevenson travèrsa qualques vilatges e vilòtas ont, quand ne vira, se pòt anar manjar al restaurant. Alavetz, fa de decennis que me soi afranquit d’aquela mena de besonha. La contrapartida es que devi manjar freg de contunh, almens entre doas taulejadas dins una bona albèrga.


				Pel çò qu’es del jaire, solide que lo sac de colcatge deu èsser adaptat a la sason e tanben a l’altitud. Se va pas prene un mens quinze gras al mes d’agost sul sendarèl Stevenson o sul Sant Jacme. Aquela mena de bassaca es reservada per la nauta mon-tanha. Per contre lo matalàs de campatge es indispensable. Rara-ment en bivac se tròba un terren pro lis per se’n poder passar. Son gaireben totjorn peiroses. Cadun sap qu’en montanha los airals ont picar la tenda son escarses. Sovent mascanhèri per ne trobar un e tanlèu trobat lo cal totjorn netejar dels calhauses, de las brancas mòrtas o de las pinhas de pins qu’i rebalan. Sens matalàs de campatge seriá quasi impossible de bivacar. Vertat que lo meu, e tant val dire totes, es voluminós. Mas a l’avan-tatge d’èsser leugièr. Pel colcatge se cal pas embarrassar d’una coissinièra. Los vestits de cambi e la vèsta polària devon servir de capcoissin. De tot biais, aprèp aver trepat mai de vint qui-lomètres dins la jornada, generalament se dormís plan. Emai se lo confòrt es fòrça redusit en situacion de bivac, lo barrutlaire a rarament besonh de breçairòla o de somnifèr per s’endormir.


				La vestidura, ela-meteissa, deu èsser redusida al possible mas deu pas anar contra un minimum d’igièna. Per far brèu, entre çò qu’ai sus ièu e çò qu’empòrti en cambi, aquí la garda-rauba que m’autorizi en randonada quand soi en autonomia complèta : dos parelhs de cauças longas, dos eslips, dos parelhs de cauce-tas, dos camisets, doas camisas e una vèsta polària. Aquesta es indispensabla, quitament en estiu. En montanha, foguèsse pas qu’a 1.600 mètres d’altitud, pòt arribar que lo ser, o d’ora lo matin, faga freg. En totas circonstàncias preni una vèsta polària. Ai benlèu pas besonh d’ajustar que lo capèl, las lunetas de solelh e l’impermeable son indispensables.

				Farai pas l’inventari de l’abrassac dins lo menut e lo detalh. Vòli pasmens insistir sul fach que cal de longa soscar a far leugièr. Per la forqueta e lo culhièr n’ai trobats en tòla embotida. Èran doncas leugièrs. Pas pro al meu gost ! Resseguèri de mitat lo margue de cadun per los aleugerir mai. Pel ganivet, n’ai causit un del margue de fusta. Encara qualques gramas de ganhats e cada grama de ganhat aquò’s de lassièra d’estalviada. L’ideal seriá d’aver un abrassac d’un dotzenat de quilogramas.


				Mas aquò es gaire possible per çò qu’en mai de l’equipament indispensable cal tanben comptar la mangisca. E demest aquesta, las provisions d’aiga son de las pesugas. Sus un itinerari coma lo sendarèl Stevenson, doas botelhas d’un litre e mièg bastan. Malgrat lo calimàs que pòt far, es rar de traversar pas un ma-satge o un vilatge dins la jornada, çò qu’ofrís la possibilitat de tornar emplenar las botelhas. Amb aquò cal tanben preveire doas jornadas de noiridura que, se dins los masatges e vilatges se rescontra qualques fonts o d’ostals ont se pòt quistar un pauc d’aiga, per contra, totes an pas d’especiariá ont lo caminaire se poiriá avitalhar. Doas jornadas de resèrva son indispensablas per lo que bivaca dins los bòsques. Aquò fa de pes. Atanben los quatòrze-quinze quilogramas son lèu aquí. Son aquí e quand los avètz sus l’esquina desempuèi quatre o cinc oras, los podètz pas desbrembrar. D’ont mai s’aquò puja fèrme.


				De ma longa practica de barrutlaire ai tirat qualques leiçons. Ensagi totjorn de rendre mon escorreguda la mai agradiva pos-sibla. Per aquò, fau çò que pòdi per estalviar mos esfòrces. Fa cinc o sièis ans d’aquò me soi mainat qu’al moment d’una ran-donada, i aviá qualques passatges sus de pichonas rotas alquitra-nadas. Sovent pas que qualques centenats de mètres, fòra quand se tracha de traversar vilas e vilatges, qu’aquí l’estirada es pus longa. L’artelhaire acostumat a trevar planas e montanhas se retròba, quand aquò ne vira, sus de pistas forestièras. Alavetz me venguèt que l’ideal seriá d’aver un abrassac que se pòsca a l’encòp portar sus l’esquina e tanben tirar. Anèri véser sus la telaranha electronica, sus l’Internet, e me mainèri qu’aquò exis-tissiá pas. S’i tròba ben de sacs provesits d’una ròda e de dos brancats que lo caminaire pòt tirar, mas aquela mena d’aplech permet pas de passar los passatges escalabroses. Benlèu qu’es 

				adaptat per de caminòls coma lo Sant Jacme qu’es generalament pro planièr, mas se pòt pas utilizar per gravir un golet escanat. De fach, çò de vendut dins lo comèrci se pòt pas portar sus l’esquina. A pas qu’una foncion alara que me caliá quicòm de polivalent.


				Quand avèm pas l’esquina pro solida, nos cal aver lo cap en es-boliment permanent per compensar l’andicap e trobar la parada. Me caliá saber conjugar l’experiéncia del campanhard manifacièr que soi — sens me conflar — amb las avançadas tecnologicas a portada de totes dins los supermercats de bricolatge. Me de-morava pas qu’a imaginar e fabricar çò que correspondiá al meu desir.


				Compreni pas que, fins ara, degun aja pas pensat a s’estalviar lo rastèl de l’esquina cada còp qu’èra possible. A mon vejaire, emai se de prima pausa la causa pareis pas ortodòxa dins lo mitan de la randonada, l’abrassac a rotletas èra d’inventar e l’inventèri. Desempuèi que me’n servissi, sus totes los sendarèls qu’ai trevats, lo monde rescontrats se’n son estabosits. Totes me demandan ont se’n pòt crompar un d’aquela mena. D’en d’abòrd passi per un reversièr, puèi per un revolucionari e enfin per un engèni. Plan solide soi pas res de tot aquò. Simplament ensagi de m’adaptar e de me simplificar la vida cada còp que pòdi.


				Alavetz, aviái dins mos atrasses un carreton vièlh de crompas. Un d’aqueles que las vièlhas utilizan per anar al mercat o al supermercat. Comprenguèri còpsec tot lo benefici que ne po-diái tirar. Dins mon talhièr, vertadièr laboratòri de recèrca siá dich en passant, lo modifiquèri segon los besonhs enfaciats. Pas qu’aquò, prenguèt de temps. Devi confessar que tot se faguèt per empirisme, autrament dich « a palpas ». Valent a dire que mai d’un còp me calguèt metre l’obratge sul banc. Mas lo pro-jècte valiá la pena de mascanhar un bocin. Cal dire que quand ai quicòm dins l’ase, l’ai pas endacòm mai e m’i atissèri. Finalament, aprèp mantunes ensages en plana coma en montanha, e gaireben tantes fracasses, capitèri de mastar lo primièr abrassac a rotle-tas del monde. Un exemplar unic que ne fa badar mai d’un. Per combas e monts m’arriba sovent de far d’envejoses. Quantes de còps m’ausiguèri conselhar de despausar un brevet ? Res d’aquò. Per contre aconselhi a los que començan d’aver mal d’esquina e 

				que subretot vòlon pas arrestar las escorregudas dins la natura de ne fabricar un. D’alhors pas besonh d’aver mal d’esquina per aver un abrassac a rotletas. N’aver un permet simplament de sostar las espatlas tot en contunhant de caminar.


				Lo principi de l’abrassac a rotletas es simple coma un bonjorn. Amb un pauc de biais e fòrça imaginacion basta pas que de fixar solidament un abrassac classic sus l’esquelèt metallic d’un carreton de crompas. Se cal mesfisar que l’estructura metallica venga pas nafrar l’escursionista quand aqueste pòrta la saca sus l’esquina. Cal pas que lo bast venga esquiçar la pèl de l’ase ! Es l’imperatiu que foguèt lo pus malaisit a resòlvre.


				Aviái a còr de capitar aquel projècte. I trabalhèri mai d’un an. I seriái demorat dessús dètz ans s’aviá calgut. Coma quand soi lançat sus un sendarèl, fau totjorn lo necessari per arribar a cima de l’escomesa. Finalament la resulta, en mai d’èsser incon-testablament practica, es pro estetica. Quand ai l’abrassac sus l’esquina lo monde se mainan pas qu’es un abrassac a rotletas. Es pas que quand lo tiri, acrancat a la cinta, que las gents son suspreses de véser un arganhòl caminar sus una carretal al mitan d’una pineda amb un quicòm que lo seguís. Es pas qu’en agachant plan, e tres còps mai qu’un, que s’avisan qu’es un abrassac clas-sic a l’endarrèr de l’artelhaire. Alavetz, aquí venon curioses. Un còp de mai passi per una bèstia originala. Res non m’agrada mai qu’aquò. A cadun son caractèr... Caminar dins d’endreches im-probables amb un abrassac a rotletas sus l’esquina o suls talons, es per ieu una performància poetica. Aquò decupla lo plaser de trevar èrmasses, bosigas, selvas, ribas e clusas. De barrutlar a la raja del solelh o jos la pluèja, en Occitània o endacòm mai ven una fèsta. L’abrassac es l’ostal del randolejaire e d’aver un ostal a rotletas empacha pas de viatjar. Al contrari ! se l’òme es ardit, aquò li pòt permetre d’anar pus luènh, sempre pus luènh.

				L’abrassac en mòda « remòrca »...


				L’abrassac en mòda « carga ».

				III. Lo viatge en tren


				A cada contorn, un païsatge montanhòl, bòsques bèls faches de castanhièrs e pus naut d’avets abondoses, nauts, espandits, magnifics, puèi cascadas frescas, falguièras espesas e lusentas de santat fan d’aquel camin una rota toristica.


				Raimond Gogaud


				In Tenguent-tenguent


				Regrèti de viatjar pas pro sovent sus las linhas se-gondàrias. Amb elas, emai se passan pas pertot, avèm lo país de descobrir. Los camins de fèrre traucan, a còps, dins d’airals isolats. Traversan de parçans mesconeguts e de feble poblament que nos revelan una Occitània prigonda e tanplan, per d’unes costats, misteriosa. Un jorn, s’aquò me pren, empruntarai — almens un còp — totas las linhas segondàrias del país, sens cap d’excepcion. L’ideal seriá de borlingar un còp en estiu e un autre en ivèrn. Aquò seriá dos viatges diferents dins dos decòrs desparièrs.


				Quand arribi a la gara de Sant Sulpici la Punta me maini amb consternacion qu’ai desbrembrat mon baston d’escorreguda a l’ostal. Es totjorn pariu ! Nimai per far l’inventari tres còps, l’ànsia de la partença fa que sovent doblidam quicòm e pas ja-mai çò mens important. Urosament, mas pas totjorn nimai en totas circonstàncias, vivèm a l’èra del telefonet. Alavetz, esquili a l’ostal e lo me fau portar a tota preissa. Per miracle ma bròca de caminada arriba quand lo tren dintra en gara. Rai ! ai mon bordon e es aquí l’essencial. Es lo que me seguís desempuèi un trentenat d’annadas. Los afogats e especialistas de randonadas se van dire qu’es gaire possible de servar un baston d’avelanièr tant de temps. Qu’a fòrça de picar e rebalar suls rocasses, la cima de la fusta s’abena e demesís. E mai an rason. An plan rason, fòra se justament sus aquela poncha son proprietari a prealablament entusat, pegat e clavelat una cartocha de fusilh. Atal faguèri e cada còp que lo laton es manjat d’efièch, alavetz, cambii la cartocha. Aquò fa que « Pataprima », l’ai batejat d’aquel 

				escais, contunha de me seguir. E l’istòria es pas prèsta de s’aca-bar entre nosaus vist que dins mas escorregudas contunhi de trobar de cartochas malgrat que los caçaires las deguèsson pas daissar sus plaça. Devi çaquelà reconéisser que ne tròbi de mens en mens dins la natura. Coma qué, l’educacion a la preservacion de l’environament pòrta frucha. Mas en matèira d’educacion cal daissar de temps al temps.


				Pugi en gara de Sant Sulpici la Punta. Nimai per èsser un diluns, i a fòrça monde dins lo tren. Lo vagon es climatizat mas la tem-peratura es reglada plan bassa. A creire qu’entre doas caumas los caminòts son incapables de reglar una climatizacion. O alara es un autre biais de prene los viatjaires en ostatges ? Talament fa freg dins l’abitacle, qu’ai l’impression d’èsser dins una cambra freja. Crenti de tombar malaut, seriá una plan marrida escasuda que de trapar las crèbas alara que soi a entemenar una escor-reguda dins las pesadas de R.-L. Stevenson.


				La linha qu’ai agantada es un Tren Exprès Regional que fa To-losa-Clarmont d’Auvèrnha. Passa per Galhac, Còrdas, La Guèpia, Capdenac, Orlhac, Murat, Arvant, Soire e enfin Clarmont d’Au-vèrnha. A La Vila, en Roergue, esperam una correspondéncia un desenat de minutas. Fins aicí coneissi plan lo país. Albigés e Roergue son per ieu ma cort de recreacion. Lo vilatge de La Guèpia es conegut per recebre cada estiu una escòla occitana d’estiu que sa tòca es mai que mai de balhar de corses de lenga. Es un vilatge remirable per estivar.


				Defòra, plòu. Lo temps a quicòm de tropical. Fa a l’encòp caud e plovineja per passas. Dins lo campèstre d’unas vapors s’enairan del sòl, çò que revèla lo contraste que i a entre la tèrra calfa-da atengut pendent un mes e una pluèja que per èsser fina, ne refresca pasmens l’atmosfèra. Aquel contraste entre un en-de-dins oatós e un en-defòra tristonet congrèa un ambient estranh.

